
 ÂMİD ŞEHRİNİN SÛRET-İ FETH ve TESHÎRİ1 

    
     
     Hazırlayan: Aziz  AŞAN 

                                                                                               Mardin Artuklu Üniversitesi 
 

 

 "Diyarbekir" ve "el-Cezîre" ve ‘umûm "Kürdistan" ahalisinin 
devlet-i ‘âliye cânibine ibrâz-ı kemâl, sadakat ve hüsn-ü hizmetleri: 
 
  

Akkoyunlu mülukûndan meşhur Uzun Hasan’ın hafidi olup Diyarbekir hâkimi 

bulunan Elvend Han'ın (الوند خان) dokuz yüz on senesinde (Âmid)'de bila veled vuku-‘u 

vefatı hasebiyle Diyarbekir hükümeti müşarün ileyhin akrabasından Muslu2 Emir 

Çelebi’nin yedine geçmişti. Şah İsmail’in ol esnada cihanı titretmekte olması 

mülabesesiyle Diyarbekir valiliği yine kendi uhdesinde bırakılıyor ümidiyle müşarün 

ileyh Emir Çelebi biraderi Kutmuz (قتمز) Bey’i bi’t-tevkil 912 senesinde şah-ı mezkûr 

cânibine ‘azîmet eyledi. Şah ise bu fırsattan bi’l-istifade Kürdistan’ın merkezi olan bir 

şehr-i şehîrin kendinin yed-i emniyetinde bulunmasını arzu ederek Diyarbekir valiliğini 

eniştesi Usancalu ( واوسنجال ) oğlu Mehmet Han’a tevcîh etti. Ahali-i memleketin ‘adem-

i muvaffakati üzerine Şah İsmail Safevî asâkir-i kesîre ile hücum ederek Kürdistan’ın 

nevâhi ve mülhakâtını nehb ve tahrip eyledikten sonra dokuz yüz on üç senesinde şehr-i 

(Âmid)’i dahi kabza-i teshîre getirip Kutmuz Bey ile beraber taraf-ı hilâfında olan 

birçok eşrâf ve hanedanı itlâf ve şehit ederek eniştesi (Usancalu (اوسنجالو) oğlu Mehmet 

Han)’ı Diyarbekir hâkimi ve ‘umûm Kürdistan valisi tayin eyledi. 

 Diyarbekir ‘umûmiyetle sünniyü’l-mezhep olmak cihetiyle Şah İsmail gibi bir 

diğer mezhep sahibine tab‘iyet eylemek kendilerine ziyadesiyle ağır gelmiş ise de sükût 

ve mümaşâta mecbur olarak bir sıra sünni gözetmekte idiler. 

 Dokuz yüz yirmi senesinde Yavuz Sultan Selim Han ‘aleyhi’r-rahme ve’l-

ğufrân hazretleriyle Şah İsmail arasında vaki‘ olan Çaldıran muhârebe-i meşhûresinde 

Şah İsmail’in darbe-i inhizâma uğraması ve Diyarbekir valisi Mehmet Han’ın maktûl 

olması üzerine (Âmid) ahalisi bu fırsatı ganimet bilerek derhal Mehmet Han maktûlün 

mute‘allikât ve mensubâtıyla beraber bi’l-'umûm hanedan-ı Safevî muhibbânının kimini 

nehb ve katl ve kimini tard ve ihrâc ile Şah İsmail’den fekk-i rabika-i tabi‘iyet ve 

                                                
1 Ali Emirî-i Âmidî, Âmid-i Sevdâ Mecmuası, Matba'a-i Âmidî, 7 Şubat 1324, S. 1, s. 6-12. 
2 Bir kabile ismidir. 

hutbelerde nam-ı padişah-ı islamiyân cenâb-ı Sultan Selim Han’ı kıraat edip bir taraftan 

'umûm Kürdistan’ın ‘aşâir ve kabâil, ümerâ ve rüesâsını mu‘avenete davet ve diğer 

taraftan da Sultan Selim Han hazretlerine 'arz-ı keyfiyet ve istimdâd ile beraber nezd-i 

celîl-i şehriyarîde bulunan (Hekimüddin İdris-i Bitlisî) hazretlerine de müracaat 

eylediler. 

 Müşarün ileyh İdris-i Bitlisî hazretleri selâtîn-i bânidiriyye3 zamanında 

nişancılık hizmet-i mutenâ-behasını ihrâz eylemiş bulunduğu ve bi’l-cümle Kürdistan 

ve İran’ın ayân ve erkânıyla mu‘ârefe-i sabıkası olduğu ve bilhassa (Âmid) eşrâf ve 

ayânıyla meyanelerinde uhuvvet ve sadakat-ı kadîme olmakla beraber Sultan Selim Han 

hazretlerinin dahi hüsn-ü nazar ve itimadını kazanmış ettiği cihetle Mevlana İdris’in 

tertibi vecihle sultan-ı müşarün ileyh tarafından (Âmid) ahalisine istimâltnâme irsâl 

buyurulmuş ve etrafta bulunan ümerâ-i Kürdistan tarafından dahi ahd ve mîsâk ve 

ittifak-ı mübîn cevapnâmeler vürûd eylemiş idi. 

 Sultan Selim Han ordusunun İran’dan çekilmesiyle Şah İsmail’in Tebriz’e 

avdetinde (Âmid) ahalisinin isyanını işitip tekrar daire-i ita‘âte almak için Diyarbekir 

vilayetini maktûl Mehmet Han’ın biraderi (Kara Han’a) tevcîh edip bakâyây-ı süyûf 

olan askeri ile Âmid’in muhasarasına gönderdi. 

 Diyarbekir ve havalisinden tard olunan şahîler dahi Kara Han ordusuna iltihâk 

etmekle beraber Şah İsmail tarafından verilen emir üzerine Ruha hâkimi Durmuş Bey 

asâkir-i kesîre ile imdâda gelmiş ve Mardin ve Hasankeyf ve Harput ve Ergani 

taraflarında bulunan sergerdeleri dahi Kara Han maiyetine memur edilmiş olmakla 

cemiyet-i mezkûr arttıkça arttı. 

 Kara Han böyle külliyetli bir asker ile Çapakçur tarîkinden yürüyerek şehrin 

kapıları önüne kadar gelmiş ve ‘afv ve emâna ve Şah İsmail’in iltifât ve nevâzşine dair 

pek çok muharrerât göndermiş ise de ahali-i şehrin, kapılarını kapayarak ve serapa, 

silaha sarılarak cevab-ı redd verdiklerinden Kara Han dahi (Âmid)’i muhâsara eylemiş 

idi. Cenâb-ı İdris-i Bitlisî’nin bizzat kaleme aldığı (Zeyl-i Heşt Behişt) nam Farisî 

kitab-ı sıhhat nisabında aynen muharrer şu (feemma merdom-i vilayet-i Âmid be-ittifak-i 

cihet-i gayret-i din ve hamiyet arz-ı hod der zapt-i hisar sebat  verzidend ve teslim-i 

memleket ra bedişan husran din ve dünya didend) ibaresinden dahi anlaşılacağı üzere 

ahali hakkıyla tarifi nâ-kâbil bir hamiyet ve gayretle mükâbelede bulunduklarından ve 

etraftaki ümerâ-i ekrâddan bi’t-tekrar istimdâd eylediklerinden başka vuku-u hâli taraf-ı 

                                                
3 Akkoyunluların nam-ı diğeridir.  

saltanat-ı seniyyeye arz ile kendilerine bir serdar tayin olunmasını hazret-i padişah 

Amasya’da iken istirhâm etmelerine binaen cânib-i şehriyârîden imdat ve istimâlet için 

bir miktar süvari ile dergâh-ı ‘âli müteferrikalarından olup ‘an asl (Âmid) ahalisinden 

bulunan (Yiğit Hacı Ahmet Ağa) nam zât-ı şecî‘ gönderildi.4  

 Yiğit Ahmet Ağa bir karanlık gecede İran ordusunu yarıp kahramanları hayran 

edecek şeca‘at-i fevka’l-ğaye ibrâzıyla mevcut ma‘iyetiyle beraber kale derûnuna 

duhûla muvaffak olarak iltifât-ı şahaneyi teblîğ ve saltanat-ı seniyye cânibinden küllî 

imdat geleceğini mahsûrlara tebşîr eyledi. Mumâ ileyh (Yiğit Hacı Ahmet Ağa)’nın 

şeca‘atini ve Acem ordusunu yarıp (Âmid)’e duhûlü vuku‘âtını cenâb-ı İdris Zeyl-i 

Heşt Behişt’inde aynen şu suretle yazıyor: (Sultan-i İslam evvelen cihet-i dildari-i ehl-i 

Âmid-i mahruse Haci Yiğit Ahmet ra ki ez zümre-yi ğülaman-i dergah bud. Feemma 

veten ve menşe-i o, Âmid bud. Ve ez müdahil ve muharic-i Diyarbekir hususen Âmid-i 

mahruse hebir ve  miyan-i ekfa ve ekran-i vehid be hüsn-i tedbir ve e’mâl tîğ û şemşir 

ba cem’-i ez dilaveran-i çalak ve şecaet-pişekan-i bîbak tayin kerde fırıstad ve îşan ba 

ma’zuri-i şebi ez teref-i Rum Kapusi şebhun averde ez miyan-i güruh-i enbuh-i Kızılbaş 

manend-i berk-i hatıf güzeşte, hodra be derun-i Âmid endahten ve reayet-i cihan-ârâ-yi 

sultanira ber şevahik-i kilel ve büruc-i hisar-i Âmid ber efrahtend.)  

 

 Ahali-i sâdıka-i memleketin sabahleyin erken kale üzerinde: 

 

   Eyledi mâh-ı ‘alem dünyaya neşr-i nur-i şevk 

   Bir devinnüma oldu kim görmüş değil hiçbir baser 

   Şakka-i rü’yât şevket başladı mevc urmağa 

   Geldi bâd-ı şevk ile coş ve hurûşa bahr u berr 

 

medlûlü üzere mah-ı âlem zafer teve’üm-i Osmanîyenin hurşîd-i cihantab gibi neşr-i 

envâr etmekte olduğunu görünce kemâl-ı sürûr ve mufahharetle yekdiğerini tebrik ve 

derhal etraf-ı şehri muhît olan sur-ı rasiyenin ‘umûm burçlarını Osmanlı sancaklarıyla 

donatıp büyük bir şehr-i âyîn icra ederek kemâl-ı metânet ve şiddetle müdafa‘aya 

devam eylediler. İ’lâm-ı zafer encâm-ı Osmanîye makarr olan o azametli surun burûc ve 

barevi vasiî olkadar kısret-i efrâd-ı beşeriyeyi hâmil idi ki acâib-i seb‘a-i meşhûrenin 

                                                
4 Bu zat-ı kahramanın namına (Âmid)’de bir mahalle mevcuttur ve ihlafa yadigâr kıymettar hudâ 
pesendâne olmak üzere mahalle-i mezkûrede bina eylediği mescid-i şerif dahi (Yiğit Ahmet Ağa 
Mescidi) diye elan maruftur. 

namını nisbetinde olan resânet ve metanetini binlerle seneden beri bu günkü şeref-i 

hizmet ve mezîd-i mufahharet için saklamakta olduğunu güya lisan-ı hal ile ilan 

ediyordu. Şah İsmail ise (Âmid) elinden gittiği halde ‘umûm Kürdistan’ın kendisine 

bir faydası kalmayacağını bildiğinden var kuvvetini sarf ve peyderpey asâkir-i külliye 

sevk eyleyerek behemehâl zabt ve istirdâd olunmasına ziyadesiyle ehemmiyet verdi. 

 Şah İsmail ne kadar sarf-ı akdâm etmiş ise ahali daha büyük bir himmet ve 

gayretle mukabele-i şedîde ve müdafa‘a-i medîdede bulunduklarından (Âmid) şehri 

tamam bir bucuk sene mahsûr kaldı, Şah İsmail’in nihayet derecede canı sıkılmış ve 

beher gün imdat göndermekte kusur etmemiş ve şehrin etrâf-ı erba‘ası dair âmadar 

asâkir-i kesîre ile ihâta edilmiş ise de ‘umûm ahali kemâl-i hulûs-ı kalb ve hüsn-ü 

niyetle silaha sarılmış ve Safevîlerle imtizâc ve ittihâdları hiçbir vecihle kabil 

olamayacağı, kendilerince muhakkak bulunmuş olmakla hakikaten pek ziyade ve 

fevkalâde bir mekânet ve sebât gösterdiklerinden artık Kara Han muhâcemâtının kâffesi 

neticesiz kaldığı gibi Şah İsmail tarafından birbirini müteakip gönderilen 

tehditnâmelerin ve edilen va‘d ve va‘îdlerin ve kaleyi teslim ettikleri halde kâffesinin 

affolunacağından başka, büyük mükâfatlarda dahi bulunacağı hakkındaki teminatın 

zerre kadar hüküm ve tesiri olamadı. 

 Şah İsmail’in nasıl fevkalâde canı sıkılmış olmasın ki Sultan Selim Han 

hazretleri Çaldıran vakası gibi gayet parlak bir muharebeyi kazanmış ve Şah’ın 

paytahtı olan Tebriz’i zapt etmiş iken hazret-i padişahın avdetiyle beraber Tebriz’i 

tekrar istirdâd ederek mülkünden bir şey kaybetmemişti. 

 Fakat Kürdistan’ın vasatında ve garp canibindeki memâlikinin dahi ortasında 

bulunup eyyâm-ı şitâda pek külliyetli asâkirin barına bilmesine kâfi olan öyle bir kale-i 

senkîn ve şehr-i müstahkem, devlet-i Osmanîyenin yed-i galibiyetine geçerse 

Kürdistan gibi bir kıt‘a-i vasî‘ayı tamamıyla kaybedeceğinden başka artık bil’umûm 

şark ordularına merkez ve meştâ ittihâz olunarak ondan sonra Tebriz ve Bağdat gibi en 

kıymetli memleketlerinin dahi elinden gitmesine sebep olacağı derkâr idi. 

 Nasıl ki (Âmid)’in fetih ve teshîrinden sonra bu vukuât tamamıyla zuhûra 

gelmiştir (Âmid)’in bu muhasarası esnasında idi ki İdris-i Bitlisî hazretleri Kürdistan 

hanedân ve begzâdelerine hitaben Sultan Selim Han hazretlerinden bir takım evâmir-i 

‘âliye alarak Kürdistan’a dâhil oldu. Mevlana İdris, az müddet içinde Muş (موش), 

Ahlat (اخلاط), Zirkî (زرقي), Zozkân (زوزكان), Urmî (ارمي), Âşnî (آشني), Sorân (سوران), 

Erbîl (اربیل), 'İmadiye (عمادیة), Bohtî (Bohtan) (بھتان ,بختي), Cezîre (جزیرة), Nusibîn 

 Sason ,(سعرد) Siirt ,(غرزان) Ğerzan ,(خیزان) Hizan ,(بدلیس) Bitlis ,(موصل) Musul ,(نصبین)

 taraflarını devr edip (حسنكیف) Hasankeyf ,(مدیات) Midyat ,(نمران) Nemran ,(صاصون)

(Âmid) ahalisinin bu husustaki himmet ve gayretini beyan ve şehr-i mezkûr elden 

giderse Kürdistan’ın Şah İsmail’in ğadriyle mahv ve tebah olacağını dermeyan ederek 

bütün ahalisini İranîler aleyhine ayaklandırdı. 

 Ümerâ-i Ekrâd yine Mevlâna İdris’in talimiyle bir araya toplanıp Hasankeyf 

emiri Melik Halil Eyyûbî, Bitlis hâkimi Emir Şerefüddin, Hizan hâkimi Emir Davut, 

Sason hâkimi Ali Beg, Nemrân hâkimi Abdül Beg ve İzzeddin Şîrzâde, Emir Melik 

Abbas gibi tevâif-i mülûktan ma’dûd yirmi beş zattan mürekkeb bir meclis-i millîde 

Şah İsmail-i Safevîden fekk-i rabıta-i tabi‘iyetle Sultan Selim’e biat etmeye ve fakat 

kendilerinden hangisi reis olsa diğerleri çekemeyeceğinden taraf-ı devlet-i aliyeden bir 

serdar talep edip onun üzerine İranlı taraftarlarıyla muharebeler eyleyerek vatanlarını 

kurtarmaya ve şehr-i (Âmid)’in istihlâsına karar verdiler. İşbu karar üzerine bütün 

Kürdistan halkı taraf taraf İranlı aleyhine müdafa‘aya kıyâm eylediler. 

 Bu ittifakın netâyicinden olarak Zirki begi Ahmet Beg bi’l-hücum 

Meyyâfarikîn (میافارقین) Kalesini ve Kasım Beg Eğil (اكیل) Kalesini ve Cemşid Beg 

Palo (بالو) Kalesini ve Soran hâkimi Seyit Beg Erbil ve Kerkuk’ü ve sâir ümerâ-i 

Ekrâdın her biri kendisine civar olan kalelere Sultan Selim Han namına hücum ve bir 

haylisini ahz ve istirdâd eylediler; fakat Kara Han’ın kuvveti pek ziyade ve mükemmel 

olduğundan Kürdistan ahalisinin bu suretle müdafa‘aya kıyâm etmesi (Âmid)’in 

muhasaradan kurtarılmasını temin edemedi. 

 Muhâsirîn-i şehr-i Âmid, Kara Han muhâcemâtına hâla göğüs gerip durmakta 

idi. Şah İsmail’in peyderpey Âmid muhasaralarına göndermekte olduğu imdad, en 

şecî’ kumandalarından olup zaman-ı istilasında muazzamât-ı vilayet-i Kürdistan’a ve 

hususen Bitlis ve Hizan’a hâkim olan Kürt beyi vasıtasıyla sevk edilmekte idi. Bu hal 

cenâb-ı İdris’in nazar-ı dikkatine çarpmakta olmakla Şah-ı kemrâh yine müceddiden 

cem’-i sipâh ederek Kürt beyi Serdar ve Erciş ve Adilcevaz hâkimlerini ve Pazûk’i 

ümerâsını terfîk ederek Ahlat canibinden gelmekte olduklarını haber alması üzerine 

Hizan ve Müks ve Sason ümerâsıyla bi’l-muhabere Ahlat kazasında kendisiyle 

birleşmelerini ihtâr ederek Bitlis hâkimi Şeref Han ile beraber hemen hareket ve nokta-i 

telâkki olan Ahlat kazasında ümerâ-i mezkûre de muvâsalat eylediler. 

 Düşman askerinin Erciş semtine azîmet ettikleri tayin etmekle hilâf-ı semt 

ihtiyâr ve Sipan dağının ardından Erciş üzerine îlğâr eylediler. Erciş civarında Sarı Su 

üstünde evvel gürûh-ı mekrûhe buğteten öyle bir suretle hücum gösterdiler ki o dehşetli 

orduyu ân-ı vâahidde berbat ve perişan ve arkaları sonrada Bargirî ve Ebkay dağlarına 

kadar takip ederek kısm-ı küllisini bî-nâm ve nişân ve ahz-ı ğenâim-i kesîre ile rücu’ 

eylediler. 

 Sultan Selim Han hazretleri Âmid vuku‘âtının pek uzaması üzerine Âmid’i 

kurtarmak ve ondan Acemistân’ı feth ve teshîre ‘azîmet niyetiyle ol baharda hareket-i 

hümayûn buyurmaya karar vererek İdris-i Bitlisî vasıtasıyla Âmid halkına ve ümerâ-i 

Ekrad’a tebşîr eyledi. 

 Şu ‘azm-i celîl hazret-i padişahîden ürkmüş olan Şah İsmail musâlaha ricasıyla 

meşhûr Seyyid Abdulvahhab'ı5 ve sâir bazı ‘ulemâ ve kuddâtı ‘atebe-i seniye-i Selim 

Han’iye irsâl eylemiş ise de cenâb-ı Selim-i ekber elçileri tevkîf ederek ilkbaharda 

hareketle Kemah’a kadar gelerek hısn-ı müni-‘i mezkûru zapt ve teshîr eyledi. Ondan 

Âmid semtine hareket etmek üzere iken Mar‘aş ve Elbistan kıtasının hâkimi 

Zülkadirli meşhûr Alaüddevle Kürdistan’ın Sultan Selim’e mal olmasını bakay-ı 

hükümeti için tehlikeli gördüğü gibi Şah İsmail’in ve Sultan Gavri’nin tahriklerine de 

aldanarak serkeşliğe kıyâm eylediğinden ol emirde onu tedîb eylemek üzere ordu-yu 

Selim Han’ı Zülkadirli vilayetine yürüdü. 

 Âmid muhasarası imtidâd ettikçe etmiş ve ahali şiddet-i muhâsaradan sıkıldıkça 

sıkılmış olduğu halde cenâb-ı padişahın ol emirde Zülkadirli üzerine yürümeye hâsıl 

olan mecburiyet-i kadiyesi dahi mesmû-‘u ahali olduğundan pek mahzûn ve halleri 

diğer gün ve ızdırapları hadden efzûn olmuştu.  

 Bu esnada bâlâda zikri mürûr eden İran serdarı Kürt Bey bakiyyetü’s-süyûf olan 

askerini Bargirî dağlarında cem’ ve Şah İsmail’den yeni aldığı kuvvetle de ordusunu 

tanzîm ve takviye ederek yine Âmid semtine yürüdü ve reh rastındaki Çapakçur’u 

bilmuhasara Yerlusî elinden teshîr edip (Âmid)’e müttehi-i azîmet oldu. 

 Mevlana İdris hazretleri şu vakı’a-i hâilden haberdar olunca derhal Eğil Kalesi 

Beyi Kasım ve Palu Kalesi Beyi Cemşit Beyleri Çemişgezek leşkeri ile kaldırıp icap 

eden mevâki-i müstahkemeyi tutarak rehgüzar azmini sed eyledi. 

 Bu esnada idi ki Âmid ahalisi Mevlana İdris’e atabe-i ‘ulyâya takdim olunmak 

üzere pek süzüşlü bir mahzar-ı 'umûmi tertip eylediler. 

 Mevlana İdris bu mahzarı alınca derhal Bitlis’ten hareketle (Âmid) şehri 

civarına şitâb ederek Bayburt beyi Bıyıklı Mehmet Paşa’nın imdada gelmek üzere 

olduğu gibi ümerây-ı Kürdistan dahi her taraftan yetişmek üzere olduklarından 

                                                
5 Şu Abdulvahhab’ın Akkoyunlu mülûkundan Sultan Yakup zamanına ve daha sonralara ait olmak üzere 
bazı ahvalı Menâkıb-ı Gülşeni’de mezkûrdur. Şah İsmail gibi ber kemraha tabi olacağı daha o vakitteki 
hallerinden anlaşılıyor. 

herhalde sabr u sebât eylemelerini ve envâ-‘ı iltifât dildarlıkları ve teşcî’ ve tesliyeti 

hâvî yazdığı mektubu mu‘allem güvercinler vasıtasıyla kale derûnuna îsâl eyledikten 

sonra kemâl-ı süratle Bayburt’a giderek müşarün ileyh Bıyıklı Mehmet Paşa’ya 

Âmid’in imdadına yetişmesini teklif ve rica eylemiştir.  

Paşa izn-i hümayûn şeref-sudûr etmedikçe hareket edemeyeceğine dair basit 

mazeret etmekle cenâb-ı İdris (Âmid) ahalisinin hanedan-ı celîl-i saltanat-ı 

Osmaniye’ye olna meyl ve muhabbet va sadakatleri hasebiyle tahammül-fersâ bir 

muhasara-i medîde tahtında çekmekte oldukları elem ve ızdırabı gayet dilsiz ve gayet 

dilhuraş bir surette tasvir ve ta‘dâd ederek (Âmid)’in istihlâsı ve Kürdistan’ın devlet-i 

‘aliyeye mal edilmesi bir miktar asâkir-i muntazama sevkine muhtaç olduğundan 

bahisle Bayburt ve mülhakâtı valisi Bıyıklı Mehmet Paşa’nın serdar nasbiyle Amasya 

ve Sivas valisi Şadi Paşa’nın dahi serdar refakatine tayin buyurulmasını inhâ ve istid‘â 

ile yazdığı dilsoz-i ‘arideleri erbâb-ı hamiyetten Defterdar Hoca Nizamüddin 

hazretlerine tevdî‘en dârü’l-hilafeye irsâl, cenâb-ı Hoca Nizamüddin dahi bir lahza âram 

etmeyip bir erba‘în içinde Dersaâdet’e muvâsalat ederek hakipay-ı cenâb-ı hilafet-

penahiyeyi tevtiyây-ı çeşm-i ibtihâc eyledi. 

İdris-i Bitlisî maruzâtında asker sevkiyle Kürdistan’ın zabtı hakkındaki fevâidi 

beyân eyledikten sonra 'umûm Kürdistan ahalisi lisanından olmak üzere (Âmid) 

hakkında şu yolda basit mekâl eylediği Zeyli Heşt Behişt’te muharrer olmakla aynen 

derc olunur. 

(Be tehsis-i Âmid-i mahruse ki kilid-i fütûh-i memâlik-i İranî u payteht-i mülûk-i 

selatîn-i Bayındır Hani est ve eknun yeksal ale’l-ittisal be-ümid-i şefeket u merhemet-i 

sultan-i İslam ehl-i in şehr-i mahsur leşker-i sitemkar-i kızılbaşend ve mütecaviz ez 

pençah hezar6 nefs-i inca der me’rez-i helak est ve eknun nezer-i sultan der în sal eger 

mecal-i ma üfted ve be-i’ane ve iğate-i în bilâd-i müselmani resed ümid ki ba mesubât-i 

uhrevî enva’-i füyûzât ve fevâid-i dünyevî ra müste’kib ve müsteti’ hwahed bud ve 

cemahîr-i müminîn ve müvehhidan ez an mütefîd ve müteneffi’ hwahed şod.) Mevlana 

İdris’in pek rikket-engiz olan şu arzı, nezd-i hümayûn cenâb-ı giti setanîde kabul, 

hemen vilayetleri askerini toplayıp (Âmid)’e gitmeleri Mehmet Şadi Paşalara ferman 

buyrulduğundan cenâb-ı Hoca Nizamüddin hükm-ü cihan-metâ‘ı ve mesrûren, 

hâmilen, bila-tehir ‘avdet eyledi. 

                                                
6 Ol vakit Diyarbekir şehrinin ahalisi elli bin nüfustan mütecaviz olduğu şu ibareden müsteban olmuyor. 

 Mehmet Paşa ordusunu tertip etmekle meşgul iken Koca Mevlana İdris, lazım 

gelen mahalleleri berk hâtif gibi dolaşarak on bin kadar Ekrâd askerini Kığı nam 

mevkiye topladı. 

 Bıyıklı Mehmet Paşa ma‘iyeti mevcuduyla hemen Bayburt’tan hareket ederek 

mev‘id-i ictimâ olan Kığı Sancağı’na gelmeleri için Erzincan, Trabzon, Canik, Kara 

Hisar-ı şarkî sancakları beylerine haber gönderdi. Bunlar dahi on bin miktarı adam ile 

Kığı’da Mehmet Paşa’ya mülâki oldular. Mehmet Paşa ol emirde yolunu Çapakçur’a 

uğratıp (Âmid)’i muhâsara etmekte bulunan Kara Han’a imdâd olarak Şah İsmail 

tarafından gönderilen ve bâlâda beyan olunduğu üzere Çapakçur’u bi’l-muhâsara zapt 

ile (Âmid)’e azîmete fırsat gözetmekte olan Kürt beyi mağlup ederek (Âmid) cihetine 

‘ubûra meydan vermeksizin kaçuruktan sonra orduy-u Osmanîyi Semasmin? tarikiyle 

(Âmid)’e hareket ettirdi ve ol menzilde be mûceb-i fermân-ı cihan-metâ-‘ı sultanı 

Amasya, Sivas Beylerbeyi Şadi Paşa dahi beş sancak beyi ve beş bin süvâr kine güzar 

ile gelip Mehmet Paşa ile ümerây-ı Ekrâd’a mülhak oldu. 

 İşte orduy-u hümayûn-ı hazret-i padişahî an be an yaklaşmakta olduğunu Kara 

Han hissedince birkaç hafta sonra arkasında orduy-u hümayûn pişgâhında (Âmid) 

bahadırları bulunacağını ve sığınacak bir nokta-i emniyetine mâlik olmadığından iki 

ateş arasında kalıp mahv olacağını ve eğer var kuvvetini bazuya verip (Âmid) gibi hısn-

ı müstahkemi zapt ederse daha senelerce orduy-u hümayûna mukâvemete kudret-yâb 

olacağını tasavvur ederek artık tasavvurunun ehemmiyeti nispetinde kemâl-ı süratle işe 

başlamaya karar vermiş ve öylece tertibâtını ikmâl ile her taraftan hücuma başlamıştır. 

Fakat (Âmid) bahadırlarının her ferdi bir kale-i ehnîn kesilip dağların tahammül 

edemeyeceği o dehşetli hücumları ‘avn-i kibriyâ ile muhayyer ‘ukûl bir surette 

reddetmişlerdir. 

 Kara Han üç gün üç gece Dağ Kapı'sı cihetinden (Âmid) üzerine hücum ederek 

envâ’ lağamlar açmış ve âlât ve edevât vasıtasıyla elli bin kadar ahcâr-ı muharrebe 

derûn-i memlekete îsal eylemiştir. O cihetinden meyûs olunca tahvîl-i mevki-i hücum 

ile Rum Kapı’sı cihetinden yüzlerle lağamlar hafr etmiş ve bin kadar nerdibanlarla 

geceleyin ferce bulunduğu bir cihetten burçlara tırmanmıştır. Bahadırân-ı memleket bir 

taraftan lağamları iptal ve bir taraftan burçlara çıkan asker-i a‘dâ ile boğaz boğaza 

gelerek acîb ve ğarîb bir surette kahramanlıklar eylemişlerdir. Kara Han bir taraftan da 

va‘d ve tehdidi hâvî yüzlerle mektuplar itâre etmiştir. 

 Nihayet devlet ve vatan uğrunda fedây-ı vücud eden gazilere ne seyf-i cihan 

tedmîr korkusu ve ne de sîm u zer ve taltîf hususları kat‘en tesîr etmediğini görerek hâib 

ve hâsir o ciheti dahi terk ile Mardin Kapı’sı üzerine yüklenmiştir. Kara Han var 

kuvvetin bazuya getirip bir hücum etmiştir ki güya Âmid’e yıldırımlar ve sâ‘ikalar 

yağdırmıştır. Dilaverân-ı islamiyânın her birisi ise bir kahraman âhenîn bazu kesilerek 

asker-i a‘dâya öyle bir kılıç indiler ki ser cerîde-i tevârih-i kâinata tahrir olunsa 

şayandır. 

 Elhâsıl su muhâcemât dehşeti iştihârın cümlesinde mübtelây-ı akbeh-i ye’s ve 

edbâr olarak cünûd-i zafer mev‘ûd memleketin pek cüzî oldukları halde bu güne ithâr-ı 

yed tûlâ-i şeca‘at ve isbât-ı akdâm sebât ve metânet ile şirâne hücum-ı vusûlet ve 

gazanferâne rüsûm-ı satvet ve herhalde gâlibâne hareketleri ser behvây-ı gurur olan 

Kara Han’ın endaze-i fikir ve hayalinden geçmemiş olduğundan ğarîk-i lecce-i istiğrâb 

ve efkâr olmakla beraber şu ‘adem-i muvaffakiyeti yine kendisinin ‘adem-i ihtimâmına 

haml ile asâkir-i hezimet şiarının mütecellidâne hareketlerini ısrar ve tenbîh ile ertesi 

günü ‘ale’s-seher bu gün her ne olursa olsun diyerek kılbegâhta bizzat kendisi olduğu 

halde dehşet-engiz bir hücum etmiş ve diğer kollara da en emin ve bahadır kimseleri 

tayin ederek askerinin bir ferdi geride kalmamak şartıyla tamam on iki koldan şehrin 

üzerine yürümüştür. 

 Vakt-i harekette askerinin tûlu bir saatlik mesafeyi tuttuğundan güya ki sevâd-ı 

a‘zam hareket etmiş idi. 

 (Âmid) bahadırları ise bir buçuk seneden beri sebk eden tecrübe üzerine artık 

meydan-ı muharebeyi bir gülzar ve ney ve nefir sadâlarını ve nevây-ı latîf hezar gibi 

telakki eden merdân-ı bî nazîr kârzardan olduklarından muhârebe değil güya 

teferrücgâha çıkmış gibi büşuş olarak birbirlerin teşvik ederler ve gaziyân-ı eşrâf dahi 

hangi tarafta a‘dânın şiddetini ve dehşetle hücumunu görürler ise o noktalarda hazır 

bulunurlar idi. 

 Kara Han-ı makhûr ise gece yarısına kadar hücum-ı peyapeyden geri durmadığı 

gibi ferdasi günü dahi aynı tertibât ve harekât ve muhacemâtı icra etmiştir. 

 Kara Han’ın askeri kırıldıkça yaralı arslan gibi huşuneti ve şiddeti artarak 

gittikçe muhacemâtını teşdîd ve tad‘îf eylemiştir. 

 Dilaverân-ı memleket ise böyle tabya arkasından Kara Han’a mukâbele etmeyi 

artık nefislerine ağır gördüklerinden adeta kafese girmiş arslanlara dönmüşlerdi. 

             Mâba‘di var  

         Ali Emirî-i Âmidî 

(ÂMİD) ŞEHRİNİN SÛRET-İ FETH VE TESHÎRİ7 

Makalesinden mâba‘d 

 

 Ferdasi günü erken Yiğit Hacı Ahmet Ağa, merîh-i zaman ve rüstem-i dasitân 

bazı güzide gazileri yanına alarak kaleden bi’l-hurûc Kara Han üzerine bir hücum 

eylemiştir ki eğer kahraman görse idi hayran olurdu. 

 Mukâbelesinde bulunan Kara Han askerini perişan ederek bazı âlât ve edevât 

dahi bi’l-iğtinâm ‘avdet etmiştir. Mücâhidîn-i Osmanîyenin bu vecihle de 

‘inayetperverdekâriye mazhariyetleri, Han-ı menfûrü’l-mizâcın evdâ-‘ı mütekebbiresine 

hak-ı efşan-ı hazelân olarak nefsine gayet ağır geldiğinden şehrin etrafında bulunan bağ 

ve bahçeleri büsbütün kal‘ ve kam‘ ile yerlerine ateş vermiş ve ahalinin teferrücgâhları 

olup Dicle’ye nazır bulunan kasr ve kâşaneleri hâke yeksân ederek memleketin her 

tarafını bir viranezâr şekline koyduktan sonra 'umûm süvari ve piyadesini takviye 

ederek yine muhacemâtında ısrar ve yıktığı yaktığı o latîf binaların enkaz ve eşcarıyla 

şehrin her tarafında inşa etmiş olduğu burc ve kalelerden dahi tefyîk-i memlekete 

sûretü’l-hâh ve icbâr gösterdi. 

 Fakat her hücumda o kadar e‘câm kırılıyordu ki güya Şah bu zavallıları 

kırdırmak için göndermiştir zann olunuyordu. Şehrin etrafındaki hendekler düşman 

laşeleriyle dolmuş, Mardin, Dağ, Rum kapıları pişgâhındaki meydanlarda yatan 

keşteler, tepeler teşkil eylemiş idi. 

 Nihayet Kara Han şehrin bir taşını almaya muvaffak olamamış, askerinin ve 

kumandanlarının pek çoğunu hâk-ı siyaha serilmiş olduğunu görmekle mahzûn ve 

mütehayyer kalmıştır. 

 Ancak bu dar ve kir-i medîde esnasında derûn-i şehrin dahi cevâmi‘ ve mesâcid 

ve hanelerinin ve sâir müştemilât-ı mamûresinin pek çoğu harab ve yebab olmuş ve her 

haneden bir veya birkaç mücâhid mertebe-i şehâdete vâsıl bulunmuş olmakla 

hanelerden çıkan feryâd ve enîn sedaları, peyderpey zühûra gelen o dehşetli muhâceme 

ve muhârebenin ra‘d ve bark sedalarıyla beraber aks-i endâz melâ-i a‘lâ olarak gayet 

dilhurâş ve hazin bir manzara-i esef-engiz hâsıl eylemekte idi. 

 Şu müdhiş keşmekeş hayat ve memât esnasında idi ki Çapakçur’da birleşmiş 

olan Bıyıklı Mehmet ve Şadi Paşalar Osmanlı dilaverleriyle oradan hareketin beşinci 

günü (Âmid) nevâhisinden (Kara Köprü)’ye vasıl oldular8. 

                                                
7 Ali Emirî-i Âmidî, Âmid-i Sevdâ Mecmuası, Matba'a-i Âmidî, 23 Şubat 1324, S. 2, s. 26-27. 
8 Kara Köprü (Âmid) şehrine üç saat mesafededir. 



e-Şarkiyat İlmi Araştırmalar Dergisi -www.e-sarkiyat.com- ISSN: 1308-9633 Sayı: VII, Nisan 2012 

273 
 

 Kara Han bir gün sonra arkasında orduy-u Osmanî cephesinde (Âmid) 

bahadırları bulunup iki ateş ortasında berbat olacağını düşünerek hemen muhâsarayı 

terk ile gece karanlığında Sincar çöllerine savaşmaya mecbur oldu. 

 Savlet-i delirane ve hamelât-ı şirane ile din-i mübîn ve devlet-i ebed-karîne 

hıdımât-ı cansiperâne îfâ eden (Âmid) ahalisinin, rayât-ı zafer âyât-ı sultanî manzûr-ı 

‘uyûn ibtihâcları oldukta bir buçuk seneden beridir geceleri uyumamak ve üzerlerinden 

libâs ve silahlarını ve hatta ayaklarından çizmelerini bile çıkarmamak ve pek çoğu 

yaralı ve bîtâb. 

                                                                                                                  Mâ ba‘di var 

     Ali Emirî Âmidî                                              

 

 

 

 

 

(ÂMİD) ŞEHRİNİN SÛRET-İ FETH VE TESHÎRİ9 

Makalesinden mâba‘d 

 

bulunmak gibi çektikleri mahn ve meta‘abı unuturak derhal şehrin kapılarını açıp 

merâsim-i istikbâliyeyi kemâl-i şevk ve müsretle icrâ ve kale miftâhlarını paşay-ı 

sipahtara teslim eylediler.  

Dokuz yüz yirmi bir senesi Şaban-ı mu‘azzamanın birinci günü paşay-ı müşarün 

ileyh Mevlana İdris-i Bitlisî ve Şadi Paşa ve Defterdar Hoca Nizamüddin ile beraber 

(Âmid) şehrine dahil olmuştur. 

Saltanat-ı seniyenin cesaretkeş oldukları tabiiyeti şeref-i ‘alembehasını kazanmış 

olan ahali-i memleket sekiz gün sekiz gece fevkalade bir surette şenlikler icra eylediler. 

(Zeyl-i Heşt Behişt)’te aâkir-i Osmanîyenin (Âmid) şehrine vürudunu ve şehrin 

ahvâl ve senasını mütedammin (subh-i rûz feth-i kale-i hisar-ı mehrûse ve zikr-i 

mehâsin-i ân şehr ve ân mecme’-i meâsir ve havâs-ı me’nûse) serlevhası tahtında cenab-

ı İdris-i Bitlisî nişve-i sürûr-i feth ile daha ince kalem oynatmış ve ‘âlim-i siyasiyâtta 

nasıl büyük bir zat ise cihan-ı edebiyatta dahi öylece büyüklüğünü ispat eylemiştir. 

                                                
9 Ali Emirî-i Âmidî, Âmid-i Sevdâ Mecmuası, Matba'a-i Âmidî, 26 Mart 1325, S. 4, s. 59-62. 

Faide ve malumâttan hâlî olmamasına binaen bazı parçalarıyla tezyîn-i sütûr 

eyleriz. 

Der ân-ı saet ve hengam-i muhabbet encam ve eyyâm-i fürset-i devlet ve ‘işre 

ber devam-i sultan-i İslam tehtgâh-i vilayet-i Diyarbekir, e’na şehr ve hisar-i Âmid-i 

mahrusa ki der elsine-i ‘evam be mürur-i tevârih ve şühur-i e’vam Kara Hamid iştihar-i 

temam yafte ve lem’an-i âfitab-i devlet-i selatîn teht-nişin, ber büruc-i baru-yi an şehr 

ve hisar mehasi-ni ayin gah-i be teriki arzu temellük an diyar mehsud-i müluk-i ektar 

bude ve feth-i kale-i üstuvareş be zerb-i şemşir abdar ve kuvveti sa’ed-i iktidar, ber 

müluk-i kıyasre-i İslam cebabre-i kadime-i esnâm müşkül ve doşvar mi nümude, çera ki 

ber veceş der rıf’et hem’enan sem u asimanest ve ‘uruceş şebih be suver selmü’s-sema-i 

gerdun gerdan ve bâ’is-i eşkal-i tefevvuk ve isti’la ber kılel-i ebrâc-i an kel’e-i sema-

âsâ  an ki eger tuyûr-i nüsûr ber bam-i kusureş âşiyan sazed der iltihab-i şehab hemişe 

der ızdırab ofted. 

 

Çe kel’e müdevver be san-i felek 

Mühit be suver-i zı hıfz-i melek 

  Hisar-i ki Âmid bud nam-i û 

  Ki keyvan şeved tâlı’ ez bam-i û 

Bina-yi metineş çu zatü’l-‘imad 

Velî bîstunî zı bünyad-i ‘Âd 

  Zı seng-i siyeh hem çu beytü’l-heram  

  Çu darü’l-emani şode ber devam    

Esaseş zı polad amihte 

Kilid-i fütuh ez der avihte 

  Be ru-yi zemin kel’e-i üstüvar 

  Nedidem nezireş derin ne hisar 

     

Revan der hisareş du ta çeşme-sar10 

                                                
10 ‘Ayn Kal’e ve ‘Ayn Zora namlarıyla iki menba’dır ki ‘Ayn Kal’e şehrin bir kısmıyla kaledir ki büyüt 
ve cevâmi’ ve bahçeleri, saki ve değirmenleri idare eyledikten sonra sur haricindeki bahçelere vâsıl ve 
‘Ayn Zora dahi şehir derûnunda neb’an ederek kezalik şehiriçinde bazı cevâmi’ ve mevâmi’ ve arazi ve 
değirmenleri dolaştıktan sonra Ben û Sen denilen mahall civarında memleketin haricinde çıkarak bağ ve 
bahçelere dahil olunur. ‘Ayn Zora’nın bir şubesi de Balıklı Su namını almıştır. Bu da bir müddet sath-ı 
arzda hizmet-i sakyi îfâ eyledikten sonra kuyulara taksîm olunarak şehrin bir başından öbür başına kadar 
birçok hanelerdeki kuyular vasıtasıyla bâ’is-i istifade-i ‘azîme olur. Şehrin Mardin Kapısı civarında yine 
sath-ı arza çıkarak iki lüleli cesîm bir çeşme teşkil eder. Vaktiyle bu çeşmeden de bir şube alınarak 
künekler vasıtasıyla Mardin Kapısı haricinde şehrin yirmi dakika ötesinde Kâşifü’l-Esrâr ve’l-Hakâyik 

   Ki ‘eynü’l-heyat est ez an şermsar 

  Bina-yi kedimeş zı şehr u hisar 

  Tecavüz nümude hezar ez çehar 

Zı şahan-i pişin ber İran vüfûr 

Nekerdend teshîr-i Âmid bezur 

  Zı ekvam-i meşhur-i alem zühur 

  Nebudi kesir a bered dest-i zur 

Bürûc-i hisareş çu seb’-i şeddar 

Ve heftad efzun çu zatü’l-‘imad 

  Revan şod Dicle der pîş-i hisar 

  Çu enhar-i cennet revan der kenar 

Hisar-i metineş zı seng-i siyah  

Esaseş mahî ve büruceş bimah 

   

Büruceş müdevver çu gerdun-i refi’ 

  Deruneş fezaî çu giti-yi vesi’ 

Der İslam bâ’is fütuheş cedîd  

Zı eshab-i Halid-i ibn-i Velid 

  Çünin geşte müsbet beyan-i kelam 

  Be nekl-i sehih Fütuhât-i Şam 

Çun sebah-i Şe’ban sene ihda ve ‘işrîn ve tis’u miye reyet-i Mansur-i Sultan 

Süleyman mekan ber dide-i dideban bürûc-i Âmid nümayan şodend. Cemi’-i ehl-i 

memleket ki çun teşnegan, can be leb reside, talıb-i ab-i heyat budend, ve çun giriftar-i 

an sicn ve zindani, idrak-i metleb-i e’la-yi necat nümudend ve merasim-i istikbal be 

tekdim resanidend ve fi’l-hal nevab-i kamyab ra be derun-i hisar deraverde 

müceddeden memleket ra be zebt-i sipah-i mensur-i müreffeh ve âsude hatır sahtend.   

 Ahalinin bu hamiyet ve metanet ve fedakârlığı Yavuz Sultan Selim Han gibi bir 

padişah-ı zî-şan tarafından ziyadesiyle takdir ve tahsin edilmiş ve hanedan ve gaziyan 

                                                                                                                                          
Şeyh Şehabeddin Âmidî hazretlerinin inşâ buyurdukları hankaha isale olunmuş ondan sonra onun 
mahdum-u mükerremleri muzhir-i füyûzât sermedi Şeyh Muhammed Âmidî ve ba’de onun mahdum-u 
ekmelleri sahib-i tarikat celîle-i Gülşeniyye Şeyh Gülşeni-i Âmidî hazeratı zamanında ve daha sonraları 
pek mamur bulunmuş ve bu hankah-ı ‘âliyeden pek büyük zatları yetişmiş ise de bundan bir iki asır evvel 
bazı avârız kevniye ile şu hankah-ı kadîm harab olduğu gibi oraya isâle olunan suyunda mecrası 
bozularak mezkûr su kesilmiştir. ‘elâim-i mecrâ şehir ile mezkûr hankah arasındahi mesafenin bazı 
mahallerinde hala mevcud ve meridir. İşte İdris-i Bitlisî hazretlerinin : 
     Revan der hisareş du ta çeşme-sar 
mısra’ından maksat budur. 

ve sâir ahali-i hamiyetmendane nevazeş ve telettüfât-ı kesîre icrâ ve icab edenlere sümur 

kürükler ve giranbüha hıl’atlar ilbas ve iksâ ve tımar ve mükata’ât gibi malikâneler 

ihsan ve i’tâ olunmuş. 

Âmid-i Sevdâ Mecmuası, Matba'a-i Âmidî, 7 Şubat 1324, S. 1, s. 6. 

Âmid-i Sevdâ Mecmuası, Matba'a-i Âmidî, 7 Şubat 1324, S. 1, s. 7. 

Âmid-i Sevdâ Mecmuası, Matba'a-i Âmidî, 7 Şubat 1324, S. 1, s. 8. 

Âmid-i Sevdâ Mecmuası, Matba'a-i Âmidî, 7 Şubat 1324, S. 1, s. 9. 

Âmid-i Sevdâ Mecmuası, Matba'a-i Âmidî, 7 Şubat 1324, S. 1, s. 10. 

Âmid-i Sevdâ Mecmuası, Matba'a-i Âmidî, 7 Şubat 1324, S. 1, s. 11. 

Âmid-i Sevdâ Mecmuası, Matba'a-i Âmidî, 7 Şubat 1324, S. 1, s. 12. 

Âmid-i Sevdâ Mecmuası, Matba'a-i Âmidî, 23 Şubat 1324, S. 2, s. 26. 

Âmid-i Sevdâ Mecmuası, Matba'a-i Âmidî, 23 Şubat 1324, S. 2, s. 27. 

Âmid-i Sevdâ Mecmuası, Matba'a-i Âmidî, 26 Mart 1325, S. 4, s. 59. 

Âmid-i Sevdâ Mecmuası, Matba'a-i Âmidî, 26 Mart 1325, S. 4, s. 60. 

Âmid-i Sevdâ Mecmuası, Matba'a-i Âmidî, 26 Mart 1325, S. 4, s. 61. 

 


